
Ҳ  У  К  М
Ўзбекистон Республикаси номидан

2019 йил июнь ойининг 7-куни жиноят ишлари бўйича Жиззах шаҳар судининг очиқ, сайёр суд мажлиси Жиззах шаҳар, Жиззахлик МФЙ биносида, 
Раислик қилувчи : Р.Орзиқулов, 
Судья ёрдамчиси А.Халбоевнинг котиблигида, Р.Тангированинг таржимонлигида, тарафлардан Жиззах шаҳар прокурори ёрдамчиси Р.Пирназаров, ҳимоячи Ш.Худойназаровларнинг иштирокида, Ўзбекистон Республикаси ЖК 270-моддасининг 1-қисми билан айбланган Перкин Сергей Викторовичга нисбатан юритилган 1-1301-1901/149-сонли жиноят иши кўриб чиқилди.
	
Перкин Сергей Викторович (Pеrkin Sеrgеy Viktorovich), 1967 йил 29 августда Жиззах шаҳрида туғилган, миллати рус, Ўзбекистон Республикаси фуқароси, маълумоти ўрта-махсус, оилали, икки нафар фарзандлари бор, “Лотос-инвест” МЧЖда ҳайдовчи, муқаддам судланмаган, Жиззах шаҳар, “Бобур” МФЙ, А.Қодирий кўчаси                         10-уйда яшайди, муносиб ҳулқ-атворда бўлиш тўғрисида тилхат эҳтиёт чораси қўлланилган, айблов хулосаси нусхасини 2019 йил                4 июнда олган.

Суд жиноят ишида тўпланган далилларни текшириб, судланувчи ва гувоҳларнинг кўрсатувларини, тарафларнинг музокара сўзларини тинглаб, уларни таҳлил қилиб, қуйидагиларни

а   н   и   қ   л   а   д   и :

С.Перкин, 2019 йил 25 май куни Жиззах вилоят ИИБ ходимлари томонидан ўтказилган “Қорадори-2019” тадбир давомида ўзи яшаб келган Жиззах шаҳар, Бобур маҳалласи, А.Қодирий кўчаси, 10-уй ховлисидаги анжир дарахти тагига 3 (уч) туп “Каннабис” гиёҳвандлик ўсимлигини экиб, етиштириб келаётганлиги аниқланиб, уч туп “Каннабис” гиёҳвандлик ўсимлиги ашёвий далил сифатида ҳужжатлаштириб олинган.
С.Перкин ушбу қилмишлари билан Ўзбекистон Республикаси ЖК 270-моддаси 1-қисмида кўрсатилган жиноятни содир қилган.
Суд мажлисида судланувчи С.Перкин айбига тўлиқ иқрорлик билдириб, 2018 йил октябрь ойида Дўстлик туманига пахта теримига борганида, ариқ ёқасида ёввойи ҳолда ўсиб ётган гиёҳвандлик воситаси уруғини териб олиб, дори сифатида фойдаланиш мақсадида уч туп гиёҳвандлик ўсимлигини ўзи яшаб келган Жиззах шаҳар, Бобур маҳалласи, А.Қодирий кўчаси, 10-уй ховлисидаги анжир дарахти тагига экиб парваришлаб келганлиги, бундан оила аъзоларининг хабари бўлмаганлиги, буни ўзи дори сифатида истеъмол қилиш учун етиштирганлиги, бирон бир шахсга бериш ёки сотиш мақсади бўлмаганлиги, 2019 йил 25 май куни ИИБ ходимлари унинг уч туп гиёҳвандлик воситаси етиштириб келаётганлигидан хабар топиб, ашёвий далил тариқасида ҳужжатлаштириб олишганлиги, қилмишидан пушаймондалиги ҳақида кўрсатув бериб, енгиллик беришни сўради.
Судланувчи С.Перкиннинг мазкур ҳукмда қайд этилган жиноятни содир қилганликдаги айби, ўзининг айбига тўлиқ иқрорлик билдириб берган кўрсатувидан ташқари; 
Гувоҳ Т.Перкиннинг, судланувчи С.Перкин турмуш ўртоғи бўлишлиги, 2019 йил 25 май куни Жиззах вилоят ИИБ ходимлари икки нафар холислар иштирокида яшаш уйини кўздан кечиришиб, ховлисидаги анжир дарахти тагида ўсиб турган уч туп яшил ўсимликни текшириб кўриш учун олиб кетишганлиги, турмуш ўртоғи С.Перкин ўсимликни доривор ўсимлик деб, ўзи экиб, парваришлаб келганлиги, турмуш ўртоғи ИИБ ходимларига ушбу ўсимликни ўзига дори сифатида истеъмол қилиш мақсадида парваришлаб келганлигини айтганлиги ҳақидаги кўрсатуви;
Гувоҳ К.Хасанованинг, Жиззах шаҳар, 21-сонли мактабда биология фани ўқитувчиси вазифасида ишлаб келишлиги, 2019 йил 25 май куни Жиззах вилоят ИИБ ходимлари ишда мутахасис сифатида иштирок этишни сўраганлиги, сўнг ИИБ ходимлари икки нафар холислар иштирокида Жиззах шаҳар, Бобур маҳалласи, А.Қодирий кўчаси, 10-уйда яшовчи С.Пекиннинг яшаш уйи ховлисини кўздан кечиришганда, ҳовлисидаги анжир дарахти тагида уч туп яшил рангли, ўзига хос ўткир ҳидли ўсимлик, атрофи бегона ўтлардан тозаланиб, илдиз қисми юмшатилиб, тагига сув қўйиб парвариш қилиб келинганлиги аниқланганлиги, мутахасис сифатида ушбу ўсимлик бир йиллик ўсимликлар туркумига кирувчи ўсимлик бўлиб, уруғлари ерга экилмаса, ўз-ўзидан униб чиқмаслиги, ушбу ўсимлик “Каннабис” гиёҳвандлик ўсимлиги бўлиши мумкинлиги ҳақида маълумотнома ёзиб берганлиги, сўнг ИИБ ходимлари ушбу ўсимликни ашёвий далил тариқасида ҳужжатлаштириб олишганлиги ҳақидаги кўрсатуви;
Жиноят ишидаги воқеа жойини кўздан кечириш, нарсани олиш баённомалари, фотосурати, суд-кимёвий экспертизасининг 2019 йил                        25 май кунги С.Перкиннинг яшаш хонадони ҳовлисидан олинган 3 (уч) туп бўйи 105х125 см. бўлган, қўл билан ушлаб кўрилганда қуримаган нам ҳолдаги, яшил рангли, ўзига хос ўткир ҳидли ўсимликлар таркибида фаол гиёҳванд модда тетрагидроканнабинол мавжуд бўлиб, бу “Каннабис” ўсимлиги дейилиши тўғрисидаги 297-сонли хулосаси ҳамда жиноят ишида тўпланган ва судда текширилган бошқа далиллар билан тўлиқ исботланган.
[bookmark: _GoBack]Суд, мазкур далилларни ишнинг ҳақиқий ҳолатларига мос, ишончли далиллар деб баҳолаб, С.Перкинни мазкур ҳукмда кўрсатилган жиноятни содир қилганликда айблаш учун асослар етарли деб ҳисоблайди.
Ўзбекистон Республикаси Олий суди Пленумининг 2017 йил                           28 апрель кунги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти” тўғрисидаги 12-сонли қарорининг 19-бандида, етиштирилиши тақиқланган экин экиш деганда, бундай экинлар уруғини тегишли рухсатсиз ҳар қандай ер майдонига, шу жумладан, бўш ётган ерларга ёки мослаштирилган идишларга уруғини сепиш ёки кўчатини ўтқазиш тушунилиши лозим. Ушбу жиноят ўсимлик униб чиққан-чиқмаганлиги ёки ўсган-ўсмаганлигидан қатъий назар, экин экилган пайтдан бошлаб тугалланган ҳисобланиши;
тақиқланган экинларни етиштириш деганда, униб чиққан ёки ўтқазилган кўчатларни уларнинг пишиш босқичигача бўлган давр ичида парвариш қилишни тушуниш кераклиги ҳақида тушунтириш берилган.
Суд, юқорида келтирилган далиллар ва асосларга таяниб, С.Перкин тақиқланган экин, яъни каннабис ўсимлигини қонунга хилоф равишда экиб, етиштириб келганликдаги ҳаракатлари билан Ўзбекистон Республикаси ЖК 270-моддасининг 1-қисмида назарда тутилган жиноятни содир қилган деб ҳисоблайди.  
Суд, судланувчи С.Перкинга жазо тайинлашда, унинг ҳаракатларида жазони оғирлашувчи ҳолатлар йўқлигини эътироф этган ҳолда айбига иқрор бўлиб, қилмишидан пушаймондалигини, икки нафар фарзандлари борлигини  жазони енгиллаштирувчи ҳолатлар деб, унинг жиноий ҳаракати квалификация қилинган Ўзбекистон Республикаси ЖК 270-моддасининг 1-қисми санкциясида назарда тутилган аҳлоқ тузатиш иши жазосини тайинлашни лозим топди.
Суд, Жиззах вилоят наркология диспансерининг 2019 йил                               29 сентябрдаги 57-сонли далолатномасида С.Перкин гиёҳвандликка йўлиқмаганлиги ва мажбурий даволанишга муҳтож эмаслиги кўрсатилганлиги сабабли унга нисбатан гиёҳвандликдан мажбурий даволаниш чорасини қўлламасликни лозим топди.
Суд, иш бўйича ашёвий далил бўлган 3 туп “КАННАБИС” гиёҳвандлик ўсимлигини ҳукм қонуний кучга киргач тегишли тартибда йўқ қилишни белгилашни лозим топди.
Суд, Ўзбекистон Республикаси ЖПК 454-457, 460, 462-463, 465-468, 471-473-моддаларини қўллаб, ҳукм қилади, 

Ҳ  У  К  М :

Перкин Сергей Викторович Ўзбекистон Республикаси Жиноят кодекси 270-моддасининг 1-қисмида кўрсатилган жиноятни содир қилганликда айбли деб топилсин.
С.Перкинга ЖК 270-моддасининг 1-қисми билан ойлик иш ҳақидан 10 (ўн) фоиз миқдорида давлат даромади ҳисобига ушлаш шарти билан 1 (бир) йил муддатга аҳлоқ тузатиш ишлари жазоси тайинлансин.
Жазо ички ишлар идоралари томонидан рўйхатга олиниб, С.Перкиннинг иш ҳақидан ушланган кундан бошлаб ҳисоблансин ва улар белгилаб берган жойларда ўтаттирилсин.
С.Перкинга нисбатан қўлланилган муносиб хулқ-атворда бўлиш ҳақидаги тилхат эҳтиёт чораси ҳукм қонуний кучга киргач бекор қилинсин.
Ашёвий далил тариқасида олинган 3 туп “КАННАБИС” гиёҳвандлик ўсимлиги ҳукм қонуний кучга киргач тегишли тартибда йўқ қилинсин.
Ҳукмдан норози тарафлар шу суд орқали ҳукм эълон қилинган кундан, маҳкум эса ҳукм нусхасини олган кундан бошлаб 10 сутка ичида апелляция тартибида, ушбу муддат ўтказиб юборилса кассация тартибида шикоят беришга ва протест билдиришга ҳақлидирлар.


Раислик қилувчи 			(имзо)		               Р.С.Орзиқулов

Аслига тўғри

